
Sarrera: immigrazio filosofiak nazio
minoritarioentzako

Immigrazioaren eta nazio minoritarioen autogobernua-
ren arteko erlazioaren auziak badu bere lekua Quebec eta
Flandesko agenda politikoan; Espainiako Estatuan, aldiz, ez
da oraindik kontuan hartzen.

Artikulu honek,1 azken ikergaitzat Kataluniako kasua har-
tuta, Quebecek eta Flandesek «beren» arazoei nola erantzu-
ten dieten aztertuko du lehenik. Debate akademikoaren au-
zi nagusiak identifikatzea da helburua, horrenbestez Katalu-
nian debatearen nondik norakoak planteatzea ahalbidetze-
ko. Izan ere, immigrazioa funtsezko garrantzia hartzen ari
da Generalitatearen nazio prozesuarentzat berarentzat: au-
togobernuaren etorkizuna, Katalunian, immigrazio berriak
planteatzen dituen eskakizunei emandako erantzunen men-
pe dago. Ikuspegi horretatik, premisa hauxe du artikuluak
abiapuntu: immigrazioari lotutako eraldaketek nazio mino-
ritarioei2 ere eragiten diete.3 Nazio identitatearen eraikuntza
politikoarekin bat datorren immigrazio politikaren dimen-

tsioa garatzeaz arduratuko gara. Immigrazio politikak, zen-
tzu horretan, komunitatea birdefinitu egiten du politikoki.4

Esparru horretan planteatzen dira Kataluniaren berezko fi-
losofia taxutuko luketen osagaiak, haren ezaugarri komuni-
tarioak aintzat hartuz. Filosofia diodanean, funtzio bikoitza
duen argudio multzoaz ari naiz: gobernu edo administrazio
baten ekintza estrategikoei zentzua emateko balio izatea, eta,
aldi berean, etorkizuneko gizarteari buruzko informazioa
eskaintzea.

Artikulu honek hiru zati ditu. Lehenengoan, immigrazio
eta autogobernuaren arteko loturaren azterketak sustatzen
dituen premisa teoriko nagusiak landuko ditugu, J. Carens,
W. Kymlicka eta R. Bauböck-en ekarpenetan oinarrituta. Bi-
garrenean, Flandes eta Quebeceko debate akademikoaren
gai garrantzitsuenak eztabaidatuko ditugu, Katalunian im-
migrazioaren filosofiaren inguruko eztabaidarentzat esangu-
ratsuak izan daitezkeenak. Hirugarrenean, Kataluniako ego-
eraren deskribapen laburra eskainiko dugu, egungo Hiritar-
tasun eta Immigrazio Plana (2005-2008) oinarritzat hartuz
eta Kataluniako immigrazioaren filosofia publikoaren gai na-
gusiak zehazten hasiz. Eta amaitzeko, azken balantzea eskai-
niko dugu, etorkizunerako gogoeta eta analisi ildo nagusiak
bilduz.

Immigrazioa eta autogobernua: premisa
teorikoak

Immigrazioaren eta autogobernuaren arteko erlazioa ez
da txertatu oraindik, analisi unitate gisa, nazioarteko deba-
te akademikoan. Gogoeta bakanak baino ez daude immi-
grazio eta kulturaniztasunari buruz, batez ere dimentsio bi-
koitz hori bizi duten herrialdeetako azterketetan.5 Carens,
Kymlicka eta Bauböcken argudioak bilduz, oinarrizko ikus-
puntu eta auziak lor ditzakegu. Hirurek kokatzen dute immi-
grazioaren auzia identitatearen kudeaketaren eremuan, eta
honako premisak partekatzen dituzte:

1) Etorkinen egokitzeak eraldaketa bikoitza dakar: etorki-
naren zein harrera-gizartearen identitatearena.6

2) Ezein argudiok ezin ditu urratu balio liberal eta demo-
kratikoak. Hots, balio liberal-demokratikoek izan behar du-
te gogoeten eta argudio ekoizpenaren erreferentzi markoa.7

3) Identitatea nola kudeatzen den (lehen premisa) eraba-
ki behar da, gure tradizio demokratiko liberalaren balioen
mugak gainditu gabe (bigarren premisa), esfera publiko
(pertsonen eta erakunde publikoen arteko elkarreragin es-
pazio) desberdinen testuinguruan.

4) Etorkinaren eta nazio minoritarioaren aldarrikapenak
gatazkatsuak dira hasiera batean. Etorkinak , izan ere, gehien-
goa duen kulturan integratzeko joera du, nazio eraikuntzaren
prozesuan presio elementu bat gehiago bilakatuz. Horrenbes-
tez, hasierako presio hori nazio egitasmoaren garapenari be-
rari lagunduko dion abantaila bilakatzea lortu behar da.

5) Immigrazio politiken eta komunitate politikoaren uler-
kuntzaren arteko lotura zuzena badago ere, erlazio hori hil
edo bizikoa bilakatzen da kultur komunitate minoritarioen-
tzat. Gizarteak immigrazioari ematen dion erantzuna, hain
zuzen ere, bere burua gizarte gisa ulertzeko moduaren par-
te da (Carens 1995). Beraz, abian jartzen diren politikek zu-
zenean eragingo diote komunitate politiko minoritario gisa-
ko autoulerkuntza horri. Esparru horretan, autoulerkuntza
horrek berezko autogobernu moduren bat baldin badago
bakarrik izan dezake adierazpen politikoa. Autogobernurik
gabe ezin da komunitate politiko batek bere buruaz duen
ulerkuntza mantendu eta garatu. Horrenbestez, nazio mino-
ritarioetan egiten den immigrazio kudeaketaz dihardugunean,
autogobernu aldarriak legitimatzen dituzten oinarrietako ba-
tez ari gara.

6) Beharrezkoa da etorkinen eskariak eta autogobernu al-
darrikapenak bateragarritzat hartzea eta ez elkar baztertzai-
letzat; ikusmolde barne-hartzaile eta konbergentea eduki-
tzea. Kasu honetan, gogoetaren gakoa hauxe da: nazio mi-
noritarioa gai ote da kulturaniztuna izateko (Kymlicka 2001:

IMMIGRAZIOA EUSKAL HERRIAN RICARD ZAPATA-BARRERO

101



278), bere buruarekiko autoulerkuntzan etorkinen presen-
tziak adierazten duen kulturaniztasuna txertatuz.

7) Azkenik, egoera deskribatzeko nozioetako bat, desber-
dintasuna barik, desabantaila da. Etorkinak zein nazio gu-
txiengoa desabantaila egoeran daudela onartzeaz gain, etor-
kinen eta nazio minoritarioen desabantaila egoera hori arra-
zoi desberdinek eragiten dutela ere onartu behar dugu. Hau-
xe jakin behar da, biak lotzeagatik egoera horrek okerrera
egingo duen. Horrela, Estatuaren immigrazio politikak na-
zio minoritarioen egoera okertzen du, ez baitie tresna eta ba-
liabiderik ematen kultur komunitate gisako garapenari era-
giten dion prozesu hori kudeatzeko. Beraz, gogoeta eta dis-
kurtso ildoen muga politikoa argia da: immigrazio eta auto-
gobernuaren arteko loturak ezin du bien egoera okerragotu.

Auzi honek argudiaketarako dituen funtsezko iturriak au-
togobernu politikak dira, hots, azken legitimazio oinarritzat
kultur komunitate minoritarioaren beraren kudeaketa har-
tzen duten politikak. Hiru autoreek auzia etorkinen eta ko-
munitate minoritarioaren identitateen kudeaketaren ere-
muan kokatzen duten arren, autogobernuaren mantentze
eta garatzea partekatzen dute aldagai esplikatzaile modura.
Horixe izango da gure abiapuntua. Immigrazio politika oro-
ren identitate dimentsioa garatzea da auzia, eta artikulu ho-
netan pertenentzia bikoitza duten gizarteetan planteatuko
dugu: gehiengoaren komunitate politiko estatala, eta nazio
minoritarioak osatutako komunitatea. Oinarri horretatik
abiatuta justifikatuko dira ekintzak.

Immigrazioari buruzko debatea Flandesen eta
Quebecen

Flandes

Flandesko debate akademikoa aztertzerakoan, honexek
harritzen gaitu lehenik: ez da debate publikoan txertatu Que-
becen bezain modu bizi eta konstruktiboan. Debate ia para-

leloa da, zeinetan immigrazio politikak eta 80ko hamarka-
dan hasitako prozesu federalizatzaileak hainbesteraino lo-
tzen diren, ezen dagoeneko oso zaila baita gaiak dimentsio
batetik edo bestetik datozen bereiztea.

a) Komunitateen arteko debatea eta immigrazioa

Belgika estatu kulturaniztun elebidun eta nazioaniztuna
da. Bi nazionalismo mota ditu (Martiniello eta Swyngedouw
1998): Walonia eskualdeko nazionalismo zibikoa, eta Flan-
des eskualdeko nazionalismo etnikoa. Espaziorik hibridoe-
na Brusela hiriburuaren eskualdean dago; bertan, bi hiz-
kuntzak eta bi nazionalismoak elkarren ondoan bizi dira, es-
pazio publikoa betetzeko tentsio egoera etengabean.8 Senti-
mendu komunitarioa bizirik dago Belgikan, eta ia arazo po-
litiko eta sozial guztiei ematen zaizkie azkenean bi irakurke-
ta komunitarioak: flandestarra eta waloniarra.

1830ean sortu zenetik, hizkuntza izan da Belgikan gataz-
ka iturri nagusia, komunitateen arteko desberdintasuna
ezarri duena. Hizkuntza da identitate desberdinduaren zei-
nu garrantzitsuena eta polarizazio tresna nagusia, nahiz eta
inork ez duen komunitate-gatazka zentzu etnikoan identifi-
katu nahi.

Zentzu hertsian ez dago elebitasunik, hau da, lurralde ele-
bitasunik, Bruselako eskualdean ezik. Hizkuntz eskualde
bakoitzean elebakartasuna gailentzen da. Aniztasuna ho-
mogeneotasun irizpideekin kudeatu da komunitate bakoi-
tzean. Beraz, logika horixe hautatuko da etorkinen presen-
tziak eragindako kulturaniztasun gatazkak ebazterakoan.

Logika hori nabarmen atzeman daiteke gutxiengo etno-
kulturalei buruz Flandesen 1998an onartutako dekretuan,
eta baita eskuin muturreko Vlaams Blok alderdiak sustatu-
tako flandestar diskurtso nazionalistan ere (Swyngedouw
1992), flandestarren eta waloniarren artean hasiera batean
politikoa den gatazka zentzu etnikoan interpretatzen baitu.
Izan ere, Vlaams Blok alderdi separatistaren lehen hautes-

kunde garaipena arte, 80ko hamarkada amaieran, belgikar
autoritateak kulturaniztasunaren defentsarekin bateragarri
izango zen diskurtso tradizional bat osatzen saiatu ziren,
hauxe defendituz: belgikar identitatea ez du ondorengotzak
zertzen, egitasmo komunaren eta arau konstituzional komu-
nen onarpenak baizik (De Winter et al. 1998). Nola eragiten
dio komunitateen arteko debate horrek etorkinen auziari?

Belgikako bi komunitateen artean hizkuntzaren inguruan
zegoen debatea areagotu besterik ez da egiten immigrazioa-
rekin (Martiniello eta Manço 1993: 19). Premisatzat onar-
tzen da immigrazioa bi komunitateen arteko tentsioen tres-
na bihurtuz —Belgikako estatu federalean boterea handitze-
ko xedez— sartzen dela agenda politiko eta sozialaren bar-
nean. Horixe da beharbada Belgikan immigrazioari ematen
zaion trataeraren osagai adierazgarriena.

b) Immigrazioaren auzia interpretatzeko ikuspuntu
aniztasuna

Belgika, egun, 1993ko konstituzio erreformarekin hasita-
ko prozesu federalizatzailean dago. Konstituzioaren lehen
artikuluaren arabera, komunitate eta eskualdeek osatutako
estatu federala da. Prozesu federalizatzaile hori flandesta-
rren eta waloniarren arteko komunitate erlazioan eragiten
ari da; izan ere, lehen aldiz aintzatesten da frantses-flande-
sera elebitasuna estatu osoan eta berdintasun baldintzatan.

Komunitate bakoitzak bere erara erantzuten dio immigra-
zioari. Flandestarrarentzat, holandar eredu kulturaniztuna
da inspirazio iturri nagusia; komunitate frantsesak, aldiz, ez
dio ikuspuntu hain espezifikoari heltzen, eta trataera oroko-
rra ematen dio immigrazioari, arazo sozial eta ekonomiko
gisa. Flandestar ikuspuntuarentzat kultur bazterketa saihes-
tea da garrantzitsuena; frantsesarentzat, bazterketa sozial
eta ekonomikoa saihestea (Martiniello eta Manço 1993: 20).

Joera orokorra halakoa bada ere, Flandesen Vlaams Blokek
behartzen du diskurtso publiko etnikoari eustera, walonia-

rrekiko ezberdintasunak funtsezkotzat jotzen dituen diskur-
tsoa hain zuzen. Hainbestekoa da flandestar eta waloniarren
arteko bereizketa, ezen ia ez baitago komunitateen arteko
truke edo elkarrizketarik. Bien artean muga fisikorik ez da-
goen arren, flandestar diskurtso politiko nazionalistak har-
tu duen jite erradikalak hizkuntz eta kultur muga gero eta
sakonagoak ezartzen ditu, batez ere Vlaams Blokek biztan-
leriarengan duen babesagatik. Immigrazioaren kudeaketari
ematen zaion ikuspuntuan islatzen da logika hori.

Flandes kulturaniztasun elebakarraren adibidea da, flan-
desera izanik hizkuntza bakarra. Kulturaniztasun nazioa-
niztunak ez ditu espazio publiko elebidunak kudeatzen. Es-
pazio publikoa eta kultura publikoa flandeserazkoak dira
Flandesen. Kultura frantsesa Waloniakoa da.9 Hizkuntz mu-
ga argiak daude Flandes eta Walonia artean. Horrenbestez,
Flandesera iristen den etorkinak ez du sentitzen frantsesa-
ren edo flandeseraren artean hautatu beharraren dilema.
Etorkinak Flandesen finkatzea erabakitzen duenean, bada-
ki komunitate horretako hizkuntza publikoa flandesera de-
la eta frantsesez hitz egitea gaizki ikusita dagoela. Hizkuntz
erabileraren lehia eskualde elebidunean gertatzen da: Bruse-
la hiriburuan, non immigrazioa bi komunitateen diskurtso
nazionalistaren jomuga den.

c) Identitate kudeaketa eta Vlaams Blok alderdiaren
immigrazioaren aurkako diskurtsoak menderatutako
debate publikoa

Immigrazioari buruzko debate publikoa, beraz, Vlaams
Blokek menderatzen du Flandesen. Ez da diskurtso proakti-
boa, immigrazioa kudeatzeko modu onenari buruzko ezta-
baida. Aitzitik, diskurtso erreaktiboa da, eta Vlaams Blokek
debatean sartzen dituen gaiek mendean hartzen dituzte al-
derdi tradizional guztiak.10

Zergatik ematen diete herritarrek botoa eskuin muturreko
alderdiei edo nazional-populistei? Bi erantzun mota ditugu:

jorratzen dituzten gaiengatik, edo politika tradizionalaren
aurkako haserrea adieraztearren —beraz, alderdi tradizio-
nalen aurkako boto gisa interpretatu beharko litzateke—.
Flandesko kasuan, analisi gehienek lehen erantzunari hel-
tzen diote (Swyngedouw 1995, Klandermans eta De Weerd
2000). Vlaams Bloki emandako botoa immigrazioaren aur-
kako botoa da batik bat; eta, bigarrenik, ondorio modura,
desafekzio politikoa adierazten du. Beraz, herritarrak esplizi-
tuki eta nahita agertzen dira immigrazioaren aurka, eta ez
immigrazioaren kudeaketa-eredu baten edo bestearen aur-
ka. Izan ere, etorkinak baliabide urriak banatzen diren espa-
zioetan kokatzen dira eta, ondorioz, bertakoei iruditzen zaie
beren egoerak hobera beharrean okerrera egitea baizik ez
dutela ekartzen.

Immigrazioari buruzko pertzepzio publikoa beste testuin-
guru batzuetan gertatzen denaren antzekoa da. Ez du lotu-
rarik, bada, immigrazioaren eta autogobernuaren arteko lo-
tura zuzenarekin.

Flandeseraz hitz egiten duena edo flandestar gurasoak di-
tuena da flandestar komunitateko kide. Jatorrizko komuni-
tateak eta hizkuntzak murriztu egiten dute hein handi batean
etorkinak komunitatearen barnean sartzea ahalbidetuko du-
ten argudioak taxutzeko aukera (Kymlicka 2001: 15. kap.).
Nazionalismo baztertzaile horrek, politikak bideratzeko or-
duan, talde etnikoen arteko antzekotasunak barik ezberdin-
tasunak gailenarazten ditu.

d) Multigobernagarritasun egoeren kudeaketa eta immigra-
zioa: sistema federala eta etorkinen aukera politikoak

Badira zenbait analisi interesgarri bi komunitateak immi-
grazioaren kudeaketa kontrolatzeko nola borrokatzen diren
aztertzen dutenak (Boussetta 2000, Jacobs 2001). Etorkinen
aldarrikapenei erantzun politikoa emateko premiak, beraz,
belgikar gizartea flandestar eta waloniarrengan bereizitako gi-
zarte gisa ezaugarritzen duen horri begiratzen dio zuzenean.

Bi gai ditugu esparru honetan. Batek jite instituzionala, es-
trukturala du (Belgikaren erreforma estrukturalari, federa-
lizazio prozesuari, eragiten dio), eta besteak mundu asozia-
tiboarekin lotuta zein eredu desberdin sortzen diren zehaz-
tea eskatzen du.

Lehen analisi ildoa premisa honetatik abiatzen da: immi-
grazio politiken historia, belgikar sistema politikoaren egitu-
ren eboluzioari lotuta doa. Garrantzi berezia du flandestar
zein waloniar alderdi politikoek 1993an estatu federala sor-
tzen duten uneak. Federalismo horrek bi komunitateen au-
tonomia aldarriari erantzuten dio, eta bien arteko aurkako-
tasuna baretu nahi du. Estatuaren erreforma horiek zuzenean
eragiten diete immigrazio politikei. Izan ere, 1993an bertan,
Berdintasunerako eta Arrazakeriaren aurkako Borrokarako
Zentro federala sortzen denean nabarmentzen da batez ere
immigrazioaren kudeaketaren inguruko flandestar eta wa-
loniar pertzepzioen arteko distantzia (Boussetta 2000).

Immigrazioari buruzko flandestar ikuspuntua —taldean
oinarritua— eta Waloniako ikuspuntua —unibertsalista eta
indibiduala— erabat desberdinak dira. Flandes integrazio
kolektiboa ahalbidetuko luketen mekanismoak sustatzearen
aldekoagoa izango litzateke. Kultur espezifikotasunaren de-
fentsak ez du oposizio formalik. Etorkinen identitate-baiez-
tapen desberdindua onartuago dago, politika hori bateraga-
rria baita estatu federalean defendatzen duen identitate ain-
tzatespenaren flandestar politikarekin. Hain zuzen, bi poli-
tika horien arteko koherentziak edo inkoherentziak espli-
katzen du, besteak beste, flandestar ikuspuntua.

Bruselan immigrazioa kudeatzeko bi eredu ezberdin daude
elkarren ondoan, eta baita multigobernu egoera ere (Favell
eta Martiniello 1999). Immigrazioa, horrenbestez, botere fe-
deralaren esparru handiagoak lortzeko bi komunitateen ar-
teko lehiaren tresna bilakatu da. Ildo horretan, Jacobsen ar-
gudioaren arabera (Jacobs 1991), bi komunitateen arteko
botere borrokak gutxiengoen talde etnikoen txertaketa sus-
tatzen eta zapuzten du aldi berean.

Flandestar aldeak taldean oinarritutako kulturaniztasunari
jarraitzen dio, holandar ikuspuntuaren ildotik; alde frankofo-
noa, berriz, frantses eredu errepublikar eta indibidualistaren
eraginpean dago. Eredu horietako bakoitzak erlazio oso des-
berdinak eragiten ditu immigrazioak ekarritako mundu aso-
ziatiboarekiko.

Flandestar ikuspuntuak euskarri politiko, sozial eta ekono-
mikoa ematen die etorkinen asoziazioei; waloniar aldeak, be-
rriz, etorkinen elkarte sarearentzako politika espezifikoak
egitea saihesten du. Bruselan, hala, mundu asoziatiboak flan-
destar komunitateari begikotasun handiagoa dio eta, aldi be-
rean, horren eragin esparrua hedatzen da (Jacobs 2001: 114).

Multigobernu egoera horiek, parte-hartzeko bide eta auke-
rak irekitzen dizkiete etorkinei (Favell eta Martiniello 1999).
Komunitateen arteko lehia dela-eta Jacobsek aztertzen duen
adibidea Europar Batasuneko etorkinen boto eskubidearen
aldarrikapenarena da. Oro har, belgikar elite politikoa etorki-
nen boto eskubidearen aurka egon da (Jacobs 2000, 2004a).
Aurkakotasun hori esanguratsuagoa zen hasiera batean flan-
destar aldean, hauxe argudiatzen baitzen: europar hiritarren
boto eskubideak alderdi politiko frankofonoei egingo liekee-
la mesede eta, beraz, Bruselako eskualdeko botere esparruan
ondorio kaltegarriak izan zitzakeela (ikus, orobat, Martiniello
1998a, Boussetta eta Swyngedouw 1999).

e) Hiritartasuna, identitate anitzak eta immigrazioa

Belgikar hiritarrek bi leialtasun maila dituzte: federala eta
komunitarioa. Hainbat lanetan aztertu da erlazio hori, eta
debate instituzional eta arauemaile baten baitan dago. Deba-
tearen oinarrizko ikuspuntua hauxe aztertzera bideratuta da-
go: leialtasun bikoitz horren eta immigrazioaren kudeaketa-
ren arteko erlazioa, eta nazio identitatearen sentimenduaren
eta etorkinekiko jarreraren artekoa.

Flandesen, Belgikarekin gehiago identifikatzen direnek flan-
destar identitatearekin identifikatzen direnak baino jarrera

hobea dute etorkinekiko. Alderantziz gertatzen da Walo-
nian: waloniar identitate sentimenduak belgikar identitate
sentimenduak baino jarrera hobea dauka etorkinekiko. Egoe-
ra itxuraz kontraesankor horrek argudio esplikatzaile baka-
rra izan dezake: bi nazio-identitate motaren existentzia.
Flandestarra identitate etnikoa da, waloniarra aldiz errepu-
blikarra. Lehenak banaketa eta bereizketa argudioak sortze-
ko joera handiagoa du, jatorrizko identitatea «besteratuko»
duten egoera mota guztiak baztertzekoa; bigarrena, aldiz,
unibertsalista da eta bestetasuna barne-hartzea onartzen du,
baldin eta bestetasun horrek dagoeneko indarrean dauden
balio eta erakundeen nukleo publikoa partekatzen badu.

Ildo horretan, belgikar hiritartasunari buruzko debateak
zentzu politiko garrantzitsua hartzen du. Hiritartasunaren
flandestar eredua komunitatean, hizkuntzan, etnian eta lu-
rraldean oinarritzen da (Lefebvre 2003: 112). Hiritartasuna-
ren waloniar definizioa, aldiz, tradizio frantsesean oinarri-
tzen da, hau da, pertsonaren borondatea du abiapuntu nagu-
sitzat, eta ez bere etnia, hizkuntza eta balioen kultura komun
baten parte izatea. Hiritartasun eredu bi horiek —bata ko-
munitarioa eta etnikoa, bestea errepublikarra— etorkinak
kolektibitatearen kide izatearen auziari heltzeko bi modu oso
desberdinen oinarrian daude. Komunitate bakoitzaren hiri-
tartasunaren auzia, bipolaritate horren eraginez, errebindika-
zio nazionalista eta soberanistaren xede bilakatu da esparru
federalean. Immigrazioak, kasu horretan, funtsezko eginki-
zuna betetzen du motor gisa, belgikar hiritartasuna lortzeak
hizkuntza bati edo besteari atxikitzea esan nahi baitu maila
komunitarioan, horrek komunitate bakoitzaren eragin-ere-
muen hedapen/murriztapenean dituen ondorioekin.

Quebec

Quebeceko debateak, gaur egun, hiritartasunaren defini-
zio baten bilaketaren inguruan dihardu, etorkinak eta kultu-
raniztasuna barne hartuko dituena, baina, aldi berean, ka-

nadar gehiengoaren nazioaren aurrean quebectar identitatea
(batik bat linguistikoa) babestuko duena. Gobernuen arteko
erlazioei buruzko eztabaidak ere badaude debatean, gogoeta
demografiko, ekonomiko eta linguistikoekin batera.

a) Hiritartasuna eta kulturaniztasuna: kulturartekotasuna
ikuspuntu gisa

Quebecen beste inon baino debate gehiago sortzen da, eta
ez dago berrikuntza kontzeptualerako lurralde emankorra-
gorik.

Immigrazioaren eta kulturaniztasunaren inguruko proble-
matika osoa, eratzen ari den hiritartasunaren parte izateko
sentimenduan dituen ondorioen ikuspegitik aztertzen da.11

Kudeatu beharreko aniztasuna bera definitzea izango da le-
hen auzia. Kanadako gobernu federalak kulturaniztasuna
onartzen duela aintzat hartuz, Quebeceko gobernuak, erreak-
zio modura eta kanadar ikuspuntutik urruntzeko asmoz,
«kulturartekotasun» terminoa sartu du debate publiko eta
akademikoan.

Ikuspuntu kanadarrean zein quebectarrean, proposatutako
eredu hori integrazioaren arrakasta/porrotarekin eztabaida-
tu behar da. Horregatik, Kymlickak hiru adierazle mota pro-
posatzen ditu identitate kanadar zein quebectarrean integra-
zioa aztertzeko: integrazio legal eta politikoa, linguistikoa eta
soziokulturala. Bere argudiaketaren arabera, etorkinak erra-
zago integratzen dira Kanadan Quebecen baino.

M. Labelle-k (2001), bere aldetik, argudio horiek bildu eta
banan-banan eztabaidatzen ditu Kymlickaren ideiak. Dena
den, bere gogoetagai nagusiak ez dira Kymlickaren ondorioak,
argudioei eusteko erabiltzen dituen adierazleak baizik.

Bereziki garrantzitsua da hiritartasun aldarrikapena inte-
grazioaren adierazle dela baieztatzen duen argudioaren ez-
tabaida. Kymlickaren ustez, bere argudiaketa orokorraren
froga enpirikoa hauxe da: etorkinek gehiago eskatzen dute
kanadar hiritartasuna. Datu horiek ezin dira subiranotasun

aldarriaren testuingururik gabe ulertu. Dirudienez, zenbat
eta subiranotasun aldarrikapen handiago, hainbat eta joera
handiago etorkinek kanadar hiritartasuna eskatzeko.

Debate akademikoan, hiritartasuna ikertzeko beste ikus-
pegi bat arrazakeria da. Labelleren ustez (2004), bere iker-
ketaren ondorio nagusietako bat da Quebeceko mugimen-
du soberanista etorkinen desorientazio identitarioarekin er-
lazionatuta dagoela. Izan ere, etorkinek ez dituzte onartzen
hizkuntzaren inguruan definitutako quebectar hiritartasuna-
ren kide izateko eskakizunak. Arrazakeriaren analisia —biz-
tanleriaren jarrera gisa, baina baita erakundeetan eta zen-
bait esparru publikotan (lanaren munduan, adibidez) txer-
tatuta dagoen aurreiritzi gisa ere— kulturaniztasunaren ku-
deaketa-politikekin duen erlazioaren harira jorratzen da.
Arrazakeriaren aurkako borroka da, beraz, kulturartekotasu-
naren quebectar ereduaren oinarrietako bat (Ollivier 2000).
Testuinguru horretan uler daiteke kultura publiko komun
baten definizioaren bilaketa, funtsezkoa baita immigrazioa
barne hartzen duen hiritartasunaren ekintza-eremua defini-
tzeko. M. Labelle, F. Rocher eta G. Rocherrek (1995) plaza-
ratu dute, besteak beste, debate hori; horien ustez, errealita-
te kulturaniztunaren kudeaketaren eta frantses hizkuntza-
ren defentsaren arteko lotura aipatzen denean —espazio ko-
mun horren baitan integraziorako ezinbesteko baliabide gi-
sa—, helburu kontraesankorrak dituzten bi politiken arteko
loturaz ari gara.

A. G. Gagnon eta R. Iacovinoren lanak (2003) oso ongi
laburtzen du aniztasuna kudeatzerakoan ikuspuntu federa-
lak eta quebectarrak osatzen duten dikotomia kontzeptuala:
kulturaniztasuna (Kanada) versus kulturartekotasuna (Que-
bec) debatea. Etorkinen integrazioa kudeatzeko ikuspun-
tuen arteko desberdintasun hori, Gagnon eta Iacovinoren
aburuz, erreferentzia markoen arteko desberdintasunaren
ondorioa da. Zentzu horretan, Kanadako politika kultura-
niztunaren oinarria nazioaren homogeneotasuna da; Que-
beceko kulturarteko politikaren atzean dagoen eredua, al-

diz, pluralistagoa da oinarri-oinarrian. Testuinguru diskur-
tsibo horretan, zilegi da nazioarteko debatean indarrean da-
goen gogoeta eta berrikuntza kontzeptualaren bilaketa, Que-
becen hiritartasunaren debatea esanahiz hornitzeko.

b) Gobernuen arteko erlazioak

Jakina, kanadar gobernu federalaren eta quebectar gober-
nuaren arteko erlazioak ere badu bere lekua auzi honetan.
Debate horrek jite instituzionalagoa du, batik bat eskume-
nen banaketan oinarritzen baita.

Quebecen eta gobernu federalaren arteko historia, immi-
grazioaren gaiari dagokionez, eskumenen eskaera eta lorpe-
naren historia da (Fontaine 1995). Lehenengo balantzeak
80ko hamarkadakoak dira, ardatz nagusitzat «erantzukizun
partekatuaren» ideiari helduz (Labelle 1998), gobernu fede-
ralaren aldebakarreko ikusmoldearen aurrean (one-sided
view of state federal responsabilities) (Skerry 1995).

Baina Kanadak 1971n kulturaniztasuna politika publiko gi-
sa bere egiten duen lehen momentutik bertatik hartzen du
indarra debateak. Kanadar kulturaniztasuna, de facto, kultur
adierazpen minoritario oro zeharka menperatzeko lanabesa
litzateke (Ramirez eta Taschereau 1988, Ramirez 1991). Batez
ere, Quebecen ikuspegitik, Quebec bera kultur komunitate
bat gehiago bezala hartzen duelako, etorkinen komunitateak
bezalaxe alegia. Debate arauemaile hori hobeto definitzen da
Quebecek, erreakzio gisa, kulturartekotasuna aldarrikatzen
duenean bere ikuspuntuaren eredu modura. Halaxe sortzen
da kulturaniztasuna versus kulturartekotasuna debatea.

c) Argudio demografiko, ekonomiko eta linguistikoak

Mutazio instituzional eta kulturalaren prozesuan zehar
(Assimopoulos eta Humblet 1987), immigrazio politika ha-
siera-hasieratik da politika demografiko, ekonomiko eta
linguistikoa Quebecen.12

Ikuspegi demografikotik, bi kezka gailentzen dira. Batetik,
Quebecek jaiotza tasa oso txikia dauka. Horrela, etorkinak
aukera moduan ikusten dira, eta immigrazio-politika jaio-
tza-politika moduan (Panitch eta Cragin 1991). Diskurtso
demografiko eta politiko hori etorkinen integrazioari bu-
ruzko debateetan ere agertzen da. Kasu horretan, bi bide
hartzen ditu diskurtsoak oro har: Quebecen harrera-ahal-
mena zehaztea eta elementu demografiko horiek hizkuntz
politikaren elementuekin lotzea.

Debatea berotzen duen beste auzi demografiko bat biz-
tanleriaren lurralde-banaketarena da, erregionalizazio politi-
ka izendatutakoa hain zuzen (Simard 1996). Lurralde pro-
blematikaren baitan sartzen da politika hori, etorkin gehie-
nak Montreal inguruan finkatzen baitira.13 Politika horren
ideia nagusia etorkinei libre hautatzen uztea da, jende gu-
txiago bizi den Quebeceko eskualdeak hautatzeko pizgarri
batzuk eskainiz. Argudiaketaren muina hauxe da: erregio-
nalizazio-politika immigrazioa eta garapen ekonomikoa lo-
tzen dituen politika gisa ulertzea.

Immigrazioa, ikuspegi ekonomikotik, hazkunderako eta
lehia globalak eskatzen duen neurria emateko aukeratzat jo-
tzen da.

Azkenik, hizkuntza, identitatearen osagai nagusietakoa
izanik, hautapenerako ez ezik integraziorako ere balio duen
oinarrizko lanabesa da. Hezkuntzaren testuinguruan ere
sortzen du eztabaida hizkuntzaren ikaskuntza eta erabilera-
ren auziak.14

Katalunian immigrazioaren filosofia publikoa
eraikitzeko osagaiak15

Flandes eta Quebecen debate akademikoak immigrazioa-
ren eta autogobernuaren arteko lotura nola jorratzen duen
ikusi ondoren, Kataluniaren kasua lantzea geratzen zaigu.
Quebecek, eta neurri batean Flandesek ere, badute dagoe-
neko immigrazio eta autogobernuaren loturari buruzko fi-

losofia publiko bat; Katalunia une giltzarri batean dago be-
re gogoetari ekiteko. Atal honetan, Kataluniak hiritartasu-
naren ikuspuntuaren alde egindako apustua eztabaidatuko
dugu, eta ondoren immigrazio eta autogobernuaren loturak
identitateari buruz sortzen duen debateaz arituko gara.

Interpretazio administratibotik interpretazio sozial
eta politikora: hiritartasunaren ikuspuntuaren
aldeko apustua

Immigrazioa aztertzerakoan, ezin dugu saihestu errealita-
te hori zein ikuspegitik eta nola interpretatzen den. Alegia,
ezinbestekoa zaigu Kataluniaren berezko interpretazio es-
parrua zein izango den hausnartzea.

Oraingoz, immigrazioaren alorrean, Generalitateak zere-
gin exekutiboa eta administratiboa du, ez legegilea. Autogo-
bernuaren ikuspegitik, gobernu zentralaren erabakien men-
pe dago erabat, ados egon ala ez. Egoera horrek koheren-
tziarik gabeko jokalekua sortzen du, Generalitatearen go-
bernuak gogoko ez zaizkion hainbat egoera kudeatu behar
baititu. Egoera horrek autogobernu gabezia adierazten du
argi eta garbi.

Kataluniaren jokabidea, orain arte, administratiboa izan
bada ere, onartu berri den hirugarren programan (Pla de
ciutadania i immigració 2005-2008) urrats kualitatiboa egin
da: izan ere, plan horrek izaera politiko eta errebindikatzai-
lea baitauka.16

Plan berriak hiritartasun ikuspuntuaren alde egiten du
apustu, bi planteamendu nagusiri jarraiki. Lehenengoa: po-
litika horiek barne-hartze edo berdintasun prozesu baten
kudeaketa gisa atzematea, etorkin estatusetik hiritartasun
estatusera igarotzea kudeatuz (eskubide berdintasuna, ber-
dintasun soziala eta berdintasun ekonomikoa barne; eta
baita beste auzi batzuk ere, etorkinak administrazioko eta
gizarte zibileko erakundeen baitan ordezkatzea eta presente
egotea, adibidez). Bigarren planteamendua egokitze politi-

kei dagokie, hau da, hiritarren eta etorkinen arteko elkarre-
ragin-eremu publikoen kudeaketari (Zapata-Barrero 2002,
2004a, 2004b).

Hiritartasunaren ikuspuntuaren ondorioz, bizilekua bihur-
tzen da politikak zuzentzeko irizpide bakarra. Ikuspegi ad-
ministratibotik, erroldatzea da etorkinari espazio politiko
publikoan sartuta egoteko eskubidea ematen dion funtsezko
irizpidea. Erroldatzeak etorkinaren borondate argia adieraz-
ten du: Katalunian finkatzea eta bertako biztanleekin espa-
zio publiko guztiak bereizkeriarik gabe partekatzea. Horre-
la, hiritartasun kontzeptua estatu-nazionalitatetik banan-
tzen da, eta etorkinak hiriarekin eta tokikoarekin duen erla-
zioari atxikitzen zaio.

Bigarrenik, Planaren ikuspuntua hiritartasun askotariko
eta zibikoaren definizioarekin osatzen da. Ikuspuntu horrek
hiru zutabe nagusi ditu: aniztasunaren balioa, berdintasu-
naren printzipioa eta zibismoan oinarritutako jokabidea.

Aniztasuna onartzeak hauxe esan nahi du: Katalunian bi-
zi diren eta lan egiten duten pertsona guztiek, edozein kul-
tura edo erlijio dutela ere, aniztasuna onartu beharra dauka-
te bere agerpen mota guztietan oinarrizko balio gisa (dela
balio aniztasuna dela kulturen aniztasuna, dela adierazpide
indibidualean dela talde mailakoan).

Era berean, kanpotik etorritako pertsonak gure artean ge-
ratzea desberdintasunak sortzen dituen faktore berria dela
onartuz, hiritartasunaren ikuspuntuaren bigarren zutabea
eskubide eta betebeharren berdintasun printzipioa da. Izan
ere, bi zutabe horiek konbinatuz zera lortu nahi da: askota-
riko errealitatea onartzea, eta lurralde bereko (Kataluniako)
kultur, hizkuntz eta erlijio aniztasunak sortzen dituen des-
berdintasunak murrizteko proposamenak egiten lagundu-
ko duen lanabesa eraikitzea.

Hirugarren zutabea zibismoa da, hots, pertsonen arteko
erlazioa gidatuko duen oinarrizko araua (edozein dela ere
horien jatorrizko hizkuntza, kultura, erlijioa edo azal kolo-
rea). ‘Zibismoa’, praktikan, horrela definitzen da: «akzio pu-

blikoko jokabide-jarrera edo -araua, pertsonen arteko bizi-
kidetza bermatu eta kohesioa ziurtatzen duena».

Hiritartasun askotariko eta zibikoa definitzeko testuinguru
horretan, nozio garrantzitsu bat ere planteatzen da: «kultura
publiko komuna». Kontzeptu horretara iristeko tresna nagu-
sia hiritartasun ikuspuntuaren proposamena da, bere hiru
zutabeekin (aniztasuna, berdintasuna eta zibismoa). Politika
publikoari dagokionez, beraz, hiritartasunaren ikuspuntuak
borondate estrategiko argia dauka.

Ekintzarako premisei dagokienez, berezko filosofiaren in-
terpretazio esparrutzat eta oinarrizko osagaitzat jo beharko
lirateke horiek. Honakoak zehazten ditu Planak:17 kultur
aniztasunaren aintzatespena; giza eskubideak, eta pertsona-
ren duintasunarekiko begirunea; politika publikoen uniber-
tsaltasuna eta eskubide indibidualekiko begirunea; gizarte
katalanaren egonkortasuna eta kohesioa ziurtatzea; katalan
hizkuntzaren defentsa, hiritarren hizkuntza gisa; koordina-
zioa, lankidetza eta erantzukizun partekatua; europar oina-
rriko integrazio politika.

Identitateari buruzko debatea: berrikuntza
kontzeptual eta instituzionalak

Immigrazioak indartu egin du, Quebecen zein Flandesen,
nazio-estatu gisa autodefinitzeko premia. Sarreran esan du-
gunez, Kataluniako gizartea ere konturatu da etorkin andana
iristen ari dela —garapen bidean dauden herrialdeetatik, ba-
tik bat —, eta presentzia berri horrek hiriaren eta gizartearen
paisaia aldatzen duela; aitzitik, oraindik ez da guztiz ohartu
immigrazioak nazio eraikuntzan izan dezakeen eraginaz.18

Izan ere, immigrazioak eragiten dituen eraldaketek nazio
minoritarioak ere ukitzen dituzte. Immigrazio politika, ho-
rrela, komunitatearen birdefinizio eta birkontzeptualizazio
politika ere bada.19 Esparru horretan planteatzen da auzi hau:
zein izango lirateke Kataluniaren diskurtso publikoaren osa-
gaiak, komunitatearen berezko ezaugarriak aintzat hartuta?

Berezko diskurtso hori garatzea ezinbestekoa da. Oraindik
ez gara iritsi, etorkinen integrazioaren alorrean, katalan/es-
painol haustura edo polarizaziora. Baina aztertutako beste
bi kasuetan, banaketa horixe da immigrazioa kudeatzerakoan
kontuan hartzen den funtsezko murrizketa bat. Belgikan,
adibidez, immigrazioaren kudeaketa dago identitatean oi-
narritutako gizarte hausturen atzean,20 eta Quebecen arrisku
horrek gidatu zuen 1990eko Esparru Programa (Enoncé de
politique en matière d’immigration et d’intégration). Oina-
rrizko arrisku horrek zuzendu behar du gogoeta oro.

Kataluniako hasiera fase hauetan, ikerketa programen ku-
tsua duten argudioek osatzen dute immigrazio eta autogo-
bernuaren debatea. Debatearen ardatz nagusiak kokatu be-
har dira, kategoria eta argudio multzo handitan taxututa.

Lehenik, orain arte hiritartasunaren ikuspuntua indartze-
ko aukera gailendu bada ere, ondoren defendatuko dudan
argudioaren arabera, ikuspuntu hori ez da osoa baldin eta
ez bada oinarrizko beste debate batekin osatzen: zein da
etorkin Katalunian? Auzia ikusteko modu berri horrek iden-
titateari buruzko debatea osatzeko dimentsio berriak sor-
tzen ditu. Argudio osoaren arabera, etorkinaren definizioa
berezko irizpideetan oinarritzen ez den bitartean, hiritarta-
sunari buruzko debateak gehiago balioko du diskurtso erre-
torikoak elikatzeko autogobernuaren ikuspegitik funtzio
politiko publiko bat betetzeko baino. 

Katalunian etorkina zer den ebazteko arazo hori ez da de-
bate teoriko hutsa, ondorio praktiko nabariak baititu. Esate
baterako, ezartzen den definizioaren arabera ehuneko esta-
tistikoak asko aldatzen dira. Zein hartzen da etorkintzat? Az-
tertutako kasu guztiek erreferente bera al dute? Kataluniatik
kanpora jaiotako guztiak etorkinak al dira? Etorkinak al dira
Espainiako Estatutik 50 eta 60ko hamarkadetan etorritakoak?
Datu estatistikotan jaso behar al dira horiek, eta Europar Ba-
tasuneko zein kanpoko etorkinen datuekin konparatu? Jaki-
na, erreferentzi markotzat Estatua edo Katalunia hartu, eran-
tzunak aldatu egiten dira. Zentzu horretan, zer lurralde espa-

rru hartzen da Katalunia estatistikoki aztertzeko: egungo es-
parru politikoa edo esparru geografiko eta historikoa (Ipar
Katalunia barne, alegia)? Auzi horiek ez dira eztabaidaren az-
pigai hutsak, baizik eta debatearen funtsezko muina bera.

Dimentsio horiek guztiak kontuan hartuta, eta Kataluniako
ikuspegitik, espainiar etorkinen eta Espainiatik kanpoko etor-
kinen arteko bereizketa ezar daiteke kontzeptualki. Erantzu-
nak irizpideak behar ditu. Irizpideei buruzko eztabaidak hiru
erantzun izan ditzake bederen:

• Jaiotza. Zer esan nahi du horrek, Katalunian bertan bai-
na kanpoko gurasoekin jaiotakoa ez dela etorkina? Ka-
taluniatik kanpo jaiotakoa baina Katalunian bizi dena
etorkina dela?

• Hizkuntza. Alofonoa / ez katalanduna: biztanleria kate-
gorizatzeko bide horixe hautatu da Quebecen.21

• Kultura. Autoktonoekiko erlazioa, gutxiengo etnikoaren
izaera. Hori da Flandesek hartutako bidea, etorkinak gu-
txiengo etniko gisa kategorizatzea, Herbehereetan bezala.

Argi dago jatorri desberdineko pertsonak definitzeko iriz-
pidearen hautapenak jite politikoa duela beti, azken buruan
nazio komunitatearen definizio bat eskatzen baitu. Nazio
batzuek hizkuntza hautatzen dute (Quebec), eta beste ba-
tzuek kultur irizpideak (Flandes). Kataluniako tradizioari
jarraiki, bizilekuaren irizpidea (ius domicili) izan liteke au-
kera. Kontzeptualki, jatorriari begiratuz konbinaketak egin
ahal izango lirateke. Horrenbestez, bizilekua bertan duten
biztanleen taxonomia bikoitza ezar liteke.

Lehenak egungo bizilekuaren eta jaiolekuaren arteko lotu-
rari jarraituko lioke. Horrenbestez, biztanleriaren hurrengo
kategorizazioa izango genuke:

• Katalunian bizi diren eta Katalunian jaiotako katalanak.
• Katalunian bizi diren eta Espainiatik edo komunitate his-

toriko batetik (Euskadi eta Galizia) etorritako katalanak.
• Katalunian bizi diren eta Europar Batasunetik etorritako

katalanak.

• Katalunian bizi diren eta Europar Batasunetik kanpotik
etorritako katalanak.

• Katalunian bizi diren berriak: biztanle etorri berriak, due-
la gutxi erroldatu direnak eta katalan gizartearen barnean
sartzeko eta egokitzeko prozesuari ekin diotenak.

Ezin dugu ahaztu, dena den, identitatearekin erlazionatu-
tako auzi horiek eztabaidatzerakoan gatazka uneak sor dai-
tezkeela. Zentzu horretan, badakigu eztabaida hori ez da-
goela agortuta estatalisten eta nazionalisten artean. Gataz-
karen ardatz horrek Katalunia ezaugarritzen duen immi-
grazio-tradizioa ulertzeko argudio oso desberdinak sor di-
tzake.

Auzi hori ulertzeko, premisa honetatik abiatu behar dugu:
immigrazioaren diskurtso guztiek tradizioan bilatzen dituz-
te haren kudeaketak sortzen dituen galderei erantzuteko ba-
liabideak.22 Arazoa da, Katalunian, tradizio hori ulertzeko
bi modu daudela, hots, egungo etorkinen presentzia (Euro-
pako Batasunetik kanpo eta garapen bidean dauden herrial-
deetakoak, batik bat) bi modutara interpreta litekeela: etor-
kinen bigarren olatu gisa (lehena 60ko hamarkadakoa litza-
teke, testuinguru ez demokratikoan, batik bat Espainia he-
goaldetik eta Aragoitik etorria: barne immigrazio gaztela-
niaduna, beraz), edo lehen olatu gisa. Beraz, ezin da esan
Katalunian dagoena etorkizunean immigrazioa kudeatzeko
modu diferenteak eskaintzen dituen tradizio bat denik. Ai-
tzitik, «tradizioen arteko lehia» dugu begi aurrean. Lehia
hori funtsezkoa da, abiapuntuko interpretazio bakoitzak be-
rezko diskurtsoa eraikitzeko gaur egun behar diren argu-
dioen oinarri desberdinak emango baititu.

Elementu berri horiek kontuan hartuta, funtsezkoa da
galdera honen kudeaketa: nola definitu tradizioa? Izan ere,
gizartearen egonkortasuna eta kohesioa aztoratuko luketen
bi ondorio izan ditzake gutxienez: alde batetik, gizartea haus-
tea, gizarte dual eta zatitua ekarriz («zezenaren kulturaren»
eta «astoaren kulturaren» arteko gatazka, sinbolikoki adie-
razita); beste aldetik, eta aurrekoarekin lotuta, hegemonia

nazionalista higatu daiteke eta berezko kultura publikoak
atzera egin dezake. Bestela esanda, azken urteotan berres-
kuratutako espazio publikoa gaztelaniatu liteke. Izan ere, es-
ku-hartze publikorik ez badago, etorkina kultura domina-
tzailean eta, botere erlazio horren bitartez, haren hizkun-
tzan integratzen da.

Ikuspegi teorikotik, esan genezake immigrazioak egungo
autogobernuaren defizitak azaleratzen dituela. Debate hori
egin behar da Katalunian, gehiengo eta gutxiengoen arteko
kultura duala dagoela onartzeari egiten baitio erreferentzia.
Botere erlazio horretan, etorkinaren egoerak berebiziko ga-
rrantzia hartzen du. Gaizki enfokatutako politika batek es-
painol/katalan dualtasuna handitu dezake. Zailtasunak ez
dira soilik teorikoak, baita praktikoak ere: nola egokitu etor-
kinak katalan hizkuntz errealitatearen baitan beren «autori-
tate erreferente» nagusiek gaztelaniaz hitz egiten badute (lan-
tokia, paperak kudeatzen dizkien administrazioa...)? Zen-
tzu horretan, eskumenak, autogobernua eta identitatea lo-
tzen baditugu, argi dago etorkinen sarbidea kudeatzeko Es-
painiako gobernuak ezartzen duen hizkuntza espainolaren
irizpidea ez dela baliozkoa Kataluniarako. Autogobernuaren
ikuspegitik, azken buruan, aurkako irizpidea dela esango
genuke. Immigrazioaren berezko diskurtso batek aintzat har-
tu behar du etorkinen hizkuntz egokitzea. Katalan erakun-
deen erantzukizunaren parte da etorkinei katalanez hitz egi-
tea beren esfera publiko gehienetan, batik bat gehienak gaz-
telaniadunak diren eskualdeetan.

Gure argudiaketa taxutu duten hiru dimentsioen lotura
hori —Katalunian etorkin izatea zer den definitzeko premia,
Kataluniako immigrazio tradizioei buruzko debatea, eta hiz-
kuntza eta kultura dualaren inguruan egin berri duguna—
izango da immigrazioaren berezko diskurtsoa eratzeko ana-
lisi-unitate nagusia. Edozein immigrazio politikak jarrera ar-
gia izan behar du auzi horien aurrean. Identitate eta tradizio
arazo horiek ebaztea bihurtu da, beraz, immigrazioaren dis-
kurtso publikoa definitzeko sine qua non baldintza.

Azken balantzea

Ikusi dugunez, immigrazioaren eta autogobernuaren arte-
ko loturak auzi arauemaile andana sortzen du. Auzi horiek,
dena den, ia ez dira garatu ere egin Katalunian, ez teoriko-
ki ez instituzionalki. Hauxe dago argi: immigrazioak auto-
gobernua birplanteatzea, birdefinitzea eskatzen du. Batik
bat etorkinek gizarteari egindako kultur eskakizunaren ar-
gudioak eta Kataluniatik Estatura zuzentzen direnenak on-
gi bereiztearren.

Argudiatu dugu, orobat, Kataluniak, berezko filosofia erai-
kitzeko, eredu arrotzak eta testuingururik gabeko esparru
teorikoak saihestu behar dituela. Flandesko edo Quebeceko
esperientziek argi uzten dute nazio komunitate bakoitzak
berezko baliabide interpretatzaileak dituela testuinguruaren
arabera. Flandesen, adibidez, nazio identitatearentzako me-
hatxu modura planteatzen da immigrazioa. Eskuin mutu-
rreko alderdien (Vlaams Blok, kasu) immigrazioaren aur-
kako diskurtsoa, hain zuzen, saihestu beharreko hizkuntza
identitario erradikalaren adibidea da. Quebecen, aitzitik,
immigrazioa positibotzat jotzen da, aukera bat bezala, bal-
din eta bitarteko identitario nagusiarekin gizarteratzen ba-
da: frantses hizkuntzarekin, alegia. Hastapeneko pertzepzio
hori funtsezkoa da, filosofia publiko desberdinak ulertzeko
oinarrizko premisa bihurtzen baita. Nola irakurri behar da
Kataluniatik lotura hori?

Hasiera-hasieratik ikusten da immigrazioak ondorio lin-
guistikoak dituela. Oinarrizko kategoria horrexek gidatzen
ditu ekintza gehienak. Estatu-tresnarik gabeko nazio esparru
batean, immigrazio politika hizkuntz politika gisa taxutzen
da batez ere. Ez dugu esan nahi beste politikek garrantzirik ez
dutenik, hizkuntz dimentsioaren mendean daudela baizik.

Filosofiak konparatzen hasita, Quebecen hiritartasunean
oinarritutako ikuspuntua lehenesten da politikak definitze-
rakoan; Flandesen, aldiz, beste nazioekiko lehiakortasun
handiagoa lortzeko logika instrumentalean jartzen da arre-

ta nagusia. Honakoa ere esaten digute beste esperientzia ho-
riek: etorkinen presentziak eragindako definizio instituzio-
nalaren prozesuak berrikuntza kontzeptualaren prozesuak
ere ekartzen ditu,23 batik bat etorkina izendatzeko orduan
—alofono gisa Quebecen, edo gutxiengo etno-kultural gisa
Flandesen—. Irizpide desberdintzailea hizkuntza zein kul-
tura izan liteke. Ikuspuntu politikoen arteko distantzia ho-
rrek erlazio zuzena du tradizioaren eraikuntzarekin. Gai ho-
rrek funtsezkoa izan behar du Katalunian immigrazioaren
filosofia bat eraikitzerakoan.

Esparru instituzionalari dagokionez, hiru proposamen
egin litezke: Kataluniaren berezko filosofia ezarriko duen
esparru-dokumentu bat lantzea; ministerio izaera izango
duen zuzendaritza politiko bat sortzea; gobernu ekintza bi-
deratuko duen informazioa sortu, kudeatu eta hedatzeaz ar-
duratuko den ikerketa gune edo Institutu bat sortzea.

Ikuspuntu instituzional horretan bertan, immigrazioaren
kudeaketa ikusteko bi era daude: Flandesen zeharkako ikus-
kera aplikatzen da (ministerio bakoitzak lantzen du gaia,
edo sortzen du gaia koordinatzeko egitura); Quebecen, al-
diz, trataera espezifikoagoa ematen zaio, gaia lantzeko sail
berri bat sortuz. Katalunian, momentuz, immigrazioaren
zuzendaritza politikoa Ongizatetik Presidentziara pasatu zen
(2000. urtean Immigraziorako Idazkaritza, SIM, sortu zen
bertan), eta legealdi berriarekin eta hiruko gobernuaren ga-
raian (PSC, ERC, ICV), Presidentziatik Ongizate eta Fami-
lia Sailera. Immigraziorako Idazkaritza Presidentziatik On-
gizate eta Familia Sailera pasatzeak irakurketa politiko na-
barmena dauka.

Aurkeztu ditugun argudioak egokitzat jotzen baditugu eta
Kataluniako immigrazioaren diskurtso publikoaren zati
izan daitezen nahi badugu, ukaezina da hauxe: dena delako
filosofiak ekintza lerro estrategikoak sor ditzan, ezinbeste-
koa du Sail baten indar instituzionala. Halakorik gabe, ez
da nahikoa baliabide egongo Kataluniaren autogobernua-
rentzako funtsezkoa den identitate politika gidatzeko. Ez

soilik kanpora begira negoziatu ahal izateko (eskumen eta
politikak gobernu zentralarekin), baizik eta baita barrura
begira ere, sailen arteko sare bat sendotzeko, eta lurralde
mailako esparru instituzionala eta etorkinen egokitzearen
alde konprometitutako eragile asoziatiboen sarea eraikitze-
ko beharrezkoa den esparru politikoa taxutuz.

Azkenik, immigrazioaren kudeaketan Kataluniak duen
tradizioa ikusirik, jadanik hirugarren fasean dagoenean
(erreferentziatzat Planak hartuta), ulertezina zaigu informa-
zioa kudeatu, argudio eta jarraibideak sortu eta heziketa
akademiko, tekniko eta profesionalaz arduratuko den zen-
trorik (Instituturik) oraindik ez edukitzea. Premiazkoa da,
esate baterako, identitatearen aldagaiaren arabera biztanle-
riak immigrazioaz duen pertzepzioa kuantitatiboki neurtu-
ko duten ikerketak egitea («espainol baino gehiago katalan»
edo «espainol bezain katalan» sentitzeak immigrazioareki-
ko jarreran nola eragiten duen jakiteko, adibidez), aldagai
sozial eta ekonomiko klasikoez gain. Etorkinek Kataluniaz
duten pertzepzioa aztertzea ere interesgarria litzateke, eta
baita horien pertenentzia sentimendua zein den ere.

Kataluniak, baldin eta immigrazioaren berezko filosofia
publikoa diseinatzeko eginkizunari benetan ekiten badio,
berebiziko erronkak izango ditu etorkizunean. Autogober-
nuaren eta immigrazioaren arteko loturak, immigrazioaren
eskumen berria definitzeaz ari garela aintzat hartzen badu-
gu, belaunaldi kutsuko dimentsioa du nabarmen. Politika-
riek politika egin beharko dute. Herrialde logikak zeinahi
interes alderdikoiren gainetik egon behar du. Hurrengo ur-
tetan ikusi ahal izango dugu gure politikariek benetan uler-
tu duten immigrazioarekin Katalunia osoa aukera historiko
berri baten aurrean dagoela.¶

[Xabier Eizagirrek euskaratua]

1. Artikulu honek egilearen beste artikulu honetako argudio nagusiak la-

baino (ikus, adibidez, Assimopoulos eta Humblet 1987).

